
Հայաստանի Հանրապետության կառավարությունը և Ալբանիայի Հանրապետության նախարարների խորհուրդը, այսուհետ` Պայմանավորվող կողմեր,

ցանկանալով դյուրացնել իրենց քաղաքացիների մուտքը, ելքը և տեղաշարժը երկու պետություններում,

համաձայնեցին հետևյալի մասին.

Հոդված 1

Պայմանավորվող կողմերից յուրաքանչյուրի պետության դիվանագիտական և ծառայողական վավեր անձնագրեր կրող քաղաքացիները, կարող են առանց մուտքի արտոնագրի մուտք գործել մյուս Պայմանավորվող կողմի պետության տարածք և մնալ այնտեղ առավելագույնը 90 (ինսուն) օր ժամկետով` մուտք գործելու օրվանից սկսած 180 (հարյուր ութսուն) օրվա ընթացքում:


Հոդված 2

1. Պայմանավորվող կողմերից մեկի պետության դիվանագիտական և ծառայողական վավեր անձնագրեր կրող քաղաքացիները, ովքեր հանդիսանում են մյուս Պայմանավորվող կողմի պետության տարածքում տեղակայված դիվանագիտական և հյուպատոսական առաքելությունների կամ միջազգային կազմակերպության անձնակազմի անդամ, իրավունք ունեն մյուս Պայմանավորվող կողմի պետության տարածք մուտք գործել առանց մուտքի արտոնագրի:

2. Սույն հոդվածի առաջին մասի դրույթները կիրառվում են նաև այդ անձանց հետ բնակվող և  դիվանագիտական և ծառայողական վավեր անձնագրեր կրող նրանց ընտանիքի անդամների նկատմամբ:


Հոդված 3

Պայմանավորվող կողմերի պետություններից մեկի դիվանագիտական և ծառայողական վավեր անձնագրեր կրող քաղաքացիները, մուտք կգործեն, դուրս կգան և կտարանցեն մյուս Պայմանավորվող կողմի պետության տարածքով միջազգային երթևեկության համար նախատեսված անցակետերով:


Հոդված 4

1. Պայմանավորվող կողմերից մեկի պետության դիվանագիտական և ծառայողական վավեր անձնագրեր կրող քաղաքացիները կենթարկվեն մյուս Պայմանավորվող կողմի պետության օրենսդրությանը և կանոններին այդ  կողմի պետության տարածքում գտնվելու ընթացքում:

2. Սույն Համաձայնագիրը չի սահմանափակում Պայմանավորվող կողմի իրավունքը մերժելու մուտքը իր պետության տարածք կամ դադարեցնելու կեցությունը իր պետության տարածքում մյուս Պայմանավորվող կողմի պետության այն քաղաքացու, ում համարում է անցանկալի անձ (persona non grata):


Հոդված 5

1. Պայմանավորվող կողմերն իրավունք ունեն դադարեցնելու սույն Համաձայնագրի կիրարկումը մասնակիորեն կամ ամբողջությամբ ազգային անվտանգությունը, հանրային խաղաղությունը և կարգը, քաղաքացիների առողջությունը պահպանելու նպատակով:  

2. Պայմանավորվող կողմերը պետք է անմիջապես տեղեկացնեն միմյանց դիվանագիտական ուղիներով սույն Համաձայնագիրն մասնակիորեն կամ ամբողջությամբ դադարեցնելու կամ կրկին ուժի մեջ մտցնելու իրենց որոշման մասին: 

Հոդված 6

1. Պայմանավորվող կողմերը դիվանագիտական ուղիներով կփոխանակեն իրենց պետությունների համապատասխան վավեր դիվանագիտական և ծառայողական անձնագրերի նմուշներ սույն Համաձայնագրի ուժի մեջ մտնելու պահից 30 (երեսուն) օրվա ընթացքում:

2. Պայմանավորվող կողմերը անհապաղ կտեղեկացնեն միմյանց այդ նմուշների փոփոխության մասին` դրանց գործողության  մեջ դնելուց 60 (վաթսուն) օր առաջ:


Հոդված 7

Կողմերի փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ, որոնք կձևակերպվեն սույն Համաձայնագրի անբաժանելի մասը հանդիսացող առանձին արձանագրություններով և ուժի մեջ կմտնեն սույն Համաձայնագրի 10-րդ հոդվածով նախատեսված կարգով:



Հոդված 8

Սույն Համաձայնագրի կիրարկման և մեկնաբանության հետ կապված տարաձայնությունները կլուծվեն դիվանագիտական ուղիներով:

Հոդված 9

Սույն Համաձայնագիրը կնքվում է անորոշ ժամկետով: Յուրաքանչյուր Պայմանավորվող կողմ կարող է դադարեցնել սույն Համաձայնագիրը ցանկացած ժամանակ այդ մասին դիվանագիտական ուղիներով գրավոր ծանուցելով մյուս Պամանավորվող կողմին: Սույն Համաձայագիրը դադարում է գործել մյուս կողմից նման ծանուցում ստանալուց 90 (ինսուն) օր անց:

Հոդված 10

Սույն Համաձայնագիրն ուժի մեջ է մտնում վերջին դիվանագիտական ծանուցումը ստանալու պահից, որով Պայմանավորվող կողմերը տեղեկացնում են միմյանց, որ իրենց ներպետական օրենսդրությամբ նախատեսված ընթացակարգերն ավարտված են:


Կատարված է                                                      2013-ին, երկու բնօրինակից` յուրաքանչյուրը` հայերեն, ալբաներեն և անգլերեն լեզուներով: Բոլոր տեքստերը հավասարազոր են:

